
Alþingi ályktar að fela ríkisstjórninni að gera áætlun um stefnumótun í umhverfismál-
um. Tilgangur þeirrar áætlunar verði að efla alhliða umhverfisvernd og varnir gegn hvers
konar mengun og öðrum skaðlegum umhverfisáhrifum jafnframt því að vinna að varðveislu
og sem skynsamlegastri nýtingu náttúrugæða landsins.

Að þessum markmiðum skal unnið með því að koma á skipulegri yfirstjórn umhverfis-
mála í Stjórnarráði Íslands og samstarfi þeirra aðila sem fjalla um náttúruvernd, mengun-
armál og aðra þætti umhverfismála.

Við gerð slíkrar áætlunar verði sérstaklega fjallað um endurskoðun núgildandi laga um
náttúruvernd og mengunarvarnir, svo að komið verði í veg fyrir frekari eyðingu gróðurs og
annarra landkosta og vaxandi mengun í lofti, láði og legi.

Áætlun þessi um stefnumótun í umhverfismálum skal lögð fram í upphafi næsta
reglulegs Alþingis.

Greinargerð.
Á síðari árum hefur mönnum orðið æ ljósara hve mikilvægur þáttur umhverfismál eru í

lífsskilyrðum þjóða.
Mikilvægt er að nýtingu lofts, lands og sjávar sé á þann hátt hagað að full aðgæsla sé

viðhöfð og komið í veg fyrir mengun og önnur umhverfisspjöll eftir því sem föng eru á. Ekki
síst er vernd náttúrunnar mikilvæg hér á landi vegna þeirra loftslags- og gróðurskilyrða sem
við búum við. Vísindamenn telja að þjóðin búi nú við minna en 20% af þeim landgæðum
sem fólust í gróðri og jarðvegi við landnám, en gróðureyðing af manna völdum hefur ekki
síst verið þar stór þáttur.

Fram til þessa hefur skort heildstæða stefnumótun í umhverfismálum hér á landi, ólíkt
því sem er í flestum nágrannalöndum okkar. Engin heildarlöggjöf hefur enn verið sett um
þennan mikilvæga málaflokk og með ýmsa þætti umhverfismála er nú farið í níu
ráðuneytum.

Markmið þessarar þingsályktunartillögu er að fela ríkisstjórninni að marka ákveðna
heildarstefnu í umhverfismálum þar sem fjaUað verði um það hvernig þessum málum verði
best skipað í framtíðinni, bæði í löggjöf og stjórnsýslu, og grundvöllur lagður að samvinnu
allra, sem hér eiga hlut að máli, um nýskipan þessara mikilvægu mála.



Í þeim efnum þarf m.a. að hyggja að því að hve miklu leyti er æskilegt og skynsamlegt
að endurskipuleggja yfirstjórn einstakra þátta umhverfismála í Stjórnarráði Íslands og taka
upp skipulagsbundna samvinnu allra þeirra stjórnsýsluaðila sem hér eiga hlut að máli. Þá
þarf einnig að huga að endurskoðun laganna um náttúruvernd, en sú endurskoðun er þegar
vel á veg komin.

Gæta þarf sérstaklega að því að nýtingu landsins verði ætíð hagað svo að um
gróðureyðingu verði ekki að ræða, m.a. með takmörkun beitar og framkvæmd ítölu, en
veruleg gróðureyðing á sér stað ár hvert eins og nú standa sakir. Jafnframt þarf að
endurskoða ákvæði um mengunarvarnir í íslenskum lögum en þar er fyrst og fremst um að
ræða kafla í lögum nr. 109/1984, um hollustuhætti og heilbrigðiseftirlit.
- Þá þarf að undirbúa sérstakt átak til þess að draga úr mengun frá frárennsli í þéttbýli og
frá verksmiðjum og öðrum iðnaði, en slík mengun er nú vaxandi vandamál víða um land. Þar
kemur til greina að auðvelda sveitarfélögum kostnaðarsamar úrbætur vegna frárennslis með
sérstakri lánafyrirgreiðslu.

Við mótun nýrrar umhverfismálastefnu þarf einnig að taka tillit til mjög vaxandi
umferðar ferðamanna og setja nýjar reglur um umgengni þeirra og samgönguhætti til
verndar náttúru landsins.

Þá þarf að auka verulega frá því sem nú er fræðslu í skólum landsins og í fjölmiðlum um
mikilvægi umhverfisverndar og þann þátt sem hún getur átt í bættum lífsskilyrðum og
lífsgæðum þjóðarinnar á komandi árum.

Hér hafa aðeins verið talin nokkur þeirra atriða sem huga þarf að við mótun
heildarstefnu í umhverfismálum. Ýmis vandamál sem nágrannaþjóðir okkar eiga við að etja
þekkjum við enn aðeins í litlum mæli vegna strjálbýlis í landinu. Engu síður er vissulega
tímabært að þessu máli verði meiri gaumur gefinn af hálfu stjórnvalda og Alþingis en hingað
til og farsæl framtíðarstefna mótuð um verndun lífs og lands.


